
tíðindi
Í farnu viku royndu 11.000 flóttafólk at sleppa tvørtur um Miðjarahavið. 
Higartil í ár hava 60 prosent fleiri roynt at sleppa til Evropa enn um sama 
mundi í fjør. Sambært ST bíða 200.000 fólk í flóttafólkalegum í Libya 
eftir møguleikanum at sleppa umborð á ein bát, við kós móti Evropa.

Umleið 3500 flóttafólk druknaðu í Miðjarahavinum í fjør. Higartil 
í ár eru yvir 2200 druknað, og ST óttast, at talið fer at veksa nógv 
restina av árinum. Av teimum, sum komu til Evropa á lívi í fjør, vóru 
26.122 børn undir 18 ár. Helvtin av teimum ferðaðust einsamøll.

Danjal av Rana

Eitt fiskifar legði leygardagin 
frá landi í Libya, við kós móti 
Lampedusa, lítlu italsku 
miðjarahavsoynni skamt frá 
norðurafrikansku strondini. 
Mitt á nátt sendir báturin 
út neyðarkall til italsku 
sjóverjuna, tí fiskifarið hevur 
trupult við at finna leiðina 
fram. Sjóverjan biðjur tí eitt 
portugisiskt farmaskip um 
at fara teimum til hjálpar.

Tá hendir vanlukkan. Tá 

nógvu flóttafólkini síggja 
farmaskipið nærkast, halda 
tey at bjargingin er nær, og 
flestu teirra fara yvir í aðra 
síðuna av bátinum. Báturin 
koppar. 

Vanlukkan hendi nærum 
miðskeiðis millum Libya og 
Lampedusa. Seinastu met­
ingarnar siga, at eini 900 
fólk hava verið umborð á 
fiskifarinum. Carlotta Sami 
í UNHCR, United Nations 
High Commissioner on Re­
fugees, sum er flóttafólka­
stovnurin undir ST, sigur, at 

talan er um eina ovurhonds 
stóra vanlukku.

- Hetta kann vera ein tann 
størsta vanlukkan nakrantíð 
í Miðjarahavinum, segði hon 
við italsku tíðindastovuna 
Rai 24 News. Italsk og 
maltesisk skip luttóku í 
bjargingararbeiðinum, men 
vónirnar at finna fleiri yvir­
livandi millum allar deyðu 
kropparnar í sjónum fánaðu 
skjótt, sum tíðin gekk.

Sambært teimum yvir­
livandi, vóru fleiri flóttafólk 
læst niðri í lastini á 

fiskifarinum og høvdu tískil 
ongan møguleika at koma 
út, tá báturin koppaði. Av 
teimum 900 umborð vóru 
eini 200 kvinnur og 50 børn.

Flóttafólkini komu úr 
londum sum Algeria, Egypta­
landi, Somalia, Niger, Sene­
gal, Mali, Sambia, Bangladesj 
og Ghana.

Undan vanlukkuni 
sunnudagin hava 1600 flótta­
fólk latið lív á flýggjan teirra 
um Miðjarahavið. So seint 
sum seinasta sunnudag 
druknaðu 400 flóttafólk, tá 

ein bátur við 550 flóttafólk­
um koppaði. Í oktobur 2013 
druknaðu 366 flóttafólk eina 
náttina, undir somu umstøð­
um.

Kaldir og hjartaleysir 
smuglarar stúgva flóttafólk 
umborð á gamlar og vána­
ligar bátar og senda tey so 
út á Miðjarahavið. 200.000 
flóttafólk sita á norður­
strondini í Libya og bíða 
eftir teirra tørni. Tey hava 
goldið mannasmuglarun­
um í dýrum dómum fyri 
ferðaseðilin til eitt betri lív 

í Evropa. Mong teirra vinna 
aldrin upp á land. 

Í fjør bjargaði italska 
sjóverjan 150.000 flótta­
fólkum í Miðjarahavinum. 
Italska stjórnin hevur heitt 
á hini evropisku londini um 
hjálp, men hevur higartil 
einans fingið eitt svar – frá 
bretska forsetanum, sum 
segði, at um fleiri skip verða 
send í Miðjarahavið, førir tað 
einans til, at enn fleiri flótta­
fólk leita sær norðurum.

900 druknað í Miðjarahavinum
Ein bátur fullfermdur við flóttafólki sakk sunnunáttina í miðjarahavinum. Okkurt um 900 
flóttafólk hava latið lív í vanlukkuni. Einans eini 50 eru komin frá vanlukkuni á lívi

Danjal av Rana

- Umboð fyri Amnesty 
hava fleiri ferðir og í fleiri 
ár arbeitt fyri, at londini 
í Evropa fara saman um 
at styrkja tilbúgvingina í 
ES og taka felags ábyrgd. 
Okkurt má setast í staðin 
fyri Mare Nostrum, tí tað 
er neyðugt við skipum, 
sum eru á varðhaldi í øki­
num, og tað er avgerandi, at 
tilbúgvingin hevur heimild 
at gera leitingar- og bjarg­
ingararbeiði. Italia megnar 
hetta ikki einsamalt, og tí 
mugu hini ES-londini taka 
felags ábyrgd og hjálpa Italia 
fíggjarliga, greiðir aðalskriv­
arin í Amnesty International 
Føroya Deild, Katrin á 
Neystabø, frá.

Mare Nostrum bjarg­
ingartiltakið hjá Italia varð 
niðurlagd í fjør, men italska 
sjóverjan sær tað enn sum 
sína skyldu at bjarga øllum, 
sum eru í neyð á havinum. 
Tískil halda italsk sjóverju­
skip á at ferðast í økinum 
millum Italia og Norður­

afrika í leitan eftir flótta­
fólkum. 

Katrin á Neystabø vísir til 
tað, sum verkætlanarleiðarin 
hjá Amnesty fyri Evropa og 
Asia, John Dalhuisen, sigur:

- Tað, sum vit vitna í 
Miðjarahavinum er ein 
menniskjaskapt tragedia 
í einum skelkandi lutfalli. 
Hesi seinastu deyðsfallini 
eru skelkandi, men ikki 
óvæntað. Hóast handilsskip 
og teirra manning djarv 
hava roynt at typpa holið, 
sum áhaldandi mangulin av 
servandum bjargingartoym­
um hevur skapt, so eru hesi 
skip ikki bygd, útgjørd ella 

vand til sjóbjarging. Nú er 
tíðin komin hjá stjórnunum 
í Evropa at taka ábyrgd og 
skjótast seta á stovn eitt 
fleirtjóða samskipað bjarg­
ingartiltak fyri at bjarga 
lívum í Miðjarahavinum.

- Amnesty tekur undir við 
orðunum hjá Læknum uttan 
landamørk um, at tey gerast 
ikki færri, sum velja hesa 
vandaleið, hóast vandin at 
doyggja økist. Støðan, sum 
hesi   menniskju eru í, er so 
vónleys, at tey velja hesar 
vandaferðir, tí hetta er teirra 
einasti møguleiki. Tey eru 
kroyst avstað, sigur Katrin á 
Neystabø.

Skelkandi men ikki óvæntað
Hetta er ein sorgarleikur, og vit hava orsøk til at 
óttast fleiri slíkar vanlukkur, sigur Katrin á Neystabø, 
aðalskrivari í Amnesty International Føroya Deild


